
血暈證治 清魂散 

  產後血暈惡露少，面脣色赤是停瘀，惡露去多脣面

白，乃屬血脫不須疑，虛用清魂荊芥穗，人參芎草澤

蘭隨，腹痛停瘀佛手散，醋漆薰法總相宜。 

〔註〕： 

   產後血暈有因惡露去少，內有停瘀上攻迷暈者，面脣必赤色。有因

去血過多，血脫而暈者，面脣必色白。 

 1.血弱者，宜用清魂散。即荊芥穗、人參、川芎、甘草、澤蘭葉也。 

 2.若停瘀腹痛者，用佛手散。 

 3.二者俱宜頻燒乾漆，及用火燒鐵釘淬醋不時薰之。 

惡露不下證治 失笑散 聖愈湯 

  惡露不下是何因，風冷氣滯血瘀凝，若還不下因無

血，面色黃白不脹疼，風冷血凝失笑散，去多聖愈補

而行。 

〔註〕： 

   產後惡露不下，有因風冷相干，氣滯血凝而不行者，必腹中脹痛。

有因產時去血太多，無血不行者，面色必黃白，腹必不疼。以此辨之。 

 1.血凝者，用失笑散，逐而行之。 

 2.無血者，用聖愈湯，補而行之。 

 《失笑散、聖愈湯。方俱見首卷》 

惡露不下證治 十全大補湯 佛手散 

  惡露不絕傷任衝，不固時時淋漓行，或因虛損血不

攝，或因瘀血腹中停，審色污淡臭腥穢，虛補實攻要

辨明，虛用十全加膠續，瘀宜佛手補而行。 

〔註〕： 

   產後惡露，乃裹兒污血，產時當隨胎而下。若日久不斷，時時淋漓

者。或因衝任虛損，血不收攝。或因瘀行不盡，停留腹內，隨化隨行者。 

   當審其血之色，或污濁不明，或淺淡不鮮，或臭或腥或穢，辨其為

實為虛而攻補之。 

 1.虛宜十全大補湯，加阿膠、續斷。以補而固之。 

 2.瘀宜佛手散，以補而行之。 

 《十全大補湯、佛手散。方俱見首卷》 

心胃痛證治  大巖蜜湯 

  心痛厥逆爪青白，寒凝大巖蜜溫行，四物去芎加獨

活，薑桂茱萸草遠辛，因食惡食多嘔吐，麴麥香砂入

二陳，大便燥結小便赤，兼熱飲冷玉燭攻。 

〔註〕： 

   產後心胃痛，若四肢厥逆，爪甲青白，乃風冷寒凝，氣血滯澀，宜

用大巖蜜湯溫以行之。即生地、當歸、赤芍、獨活、乾薑、桂心、吳茱

萸、甘草、遠志、細辛也。 



   若因飲食停滯中脘作痛，必惡食嘔吐，宜二陳湯，加神麴、麥芽、

木香、砂仁。 

  若大便結硬，小便赤澀，渴欲飲冷者，乃內有實熱也，宜玉燭散攻之。  

《玉燭散方見首卷》 
 

※婦科心法要訣產後門-方劑 5 

腹痛證治 香桂散 

  去血過多血虛痛，去少壅瘀有餘疼，傷食惡食多脹

悶，寒入胞中見冷形，血虛當歸建中治，瘀壅失笑有

奇功，傷食異功加查麵，胞寒香桂桂歸芎。 

〔註〕： 

   產後腹痛。若因去血過多而痛者，為血虛痛。若因惡露去少及瘀血

壅滯而痛者，為有餘疼。若因傷食而痛者，必惡食脹悶。若因風寒乘虛

人於胞中作痛者，必見冷痛形狀。 

 1.血虛，宜當歸建中湯。 

 2.血瘀，宜失笑散。 

 3.傷食，宜異功散，加山查、神麵。 

 4.胞寒，宜香桂散。即佛手散加桂心也。 

《當歸建中湯、失笑散、異功散。方俱見首卷》 
 

 


